
En la part superiura dal Mesauc
■ Viagiond nà dal Valragn da tempra
gualsra maina il Pass dal San Bernar-
din en la Val Mesauc che fa part dal
Grischun talian. Il circul Mesauc
cumpiglia la part superiura da la val-
lada cun las trais vischnancas daMe-
socco, Soazza e Lostallo. Tranter Me-
socco e Soazza s’auza il chastè da
Mesocco che furma ina da las fortez-
zas las pli impressiunantas da la Sviz-
ra.

San Bernardin
Fracziun da la vischnanca politica da
Mesocco situada a 1608 m. En il temp
medieval vegniva quella numnada Gual-
do de Gareda, entant che Mons Avium
(probablamain d’origin preroman; gallic
Ouxello, rumantsch autezza) designava il
Pass dal San Bernardin (oz il Pizzo Uc-
cello sur la vischnanca). Tranter il 1450
ed il 1467 è vegnida construida ina cha-
plutta en onur da s. Bernardin da Siena,
dal qual deriva il num actual, documentà
il 1661. Sias famusas funtaunas da zul-
per, magnesium e fier, descrittas dal na-
tiralist svizzer Johann Jakob Scheuchzer
il 1717, èn enconuschentas dapi ditg. En
ils onns 1867–97 è vegnida erigida ina
baselgia radunda en la vischnanca. Il
1967 han ins inaugurà il tunnel dal San
Bernardin che s’avra immediat davos la
fracziun e che garantescha la colliaziun
permanenta dal Mesauc cun il rest dal
Grischun. Sco center turistic frequentà
la stad e l’enviern ha fatg la culegna dapi
ils onns 1950–60 in svilup architectonic
remartgabel (chasas ed abitaziuns da va-
canzas) e dispona da numerus implants
da skis (ski alpin e nordic), d’ina buna
infrastructura per vacanzas da stad (ten-
nis, minigolf ) e d’ina buna offerta da
pensiuns, restaurants ed auters ser-
vetschs. Cesare Santi

Mesocco
Vischnanca politica, district Moesa, cir-
cul Mesauc. Mesocco è l’ultima vi-
schnanca al nord da la Val Mesauc e, cun
ina surfatscha da 164,9 km², ina da las
pli grondas dal chantun Grischun.Men-
ziunada gia ca. 840 en l’«Urbari curretic
dals bains imperials». Ella cumpiglia 11
fracziuns, tranter auter San Bernardin,
ed è il lieu da las scolas secundaras, da la
dretgira districtuala e da numerus uffizis
administrativs. 1203 Mesoco, 1383 Mi-
sogg, talian Mesocco, tudestg Misox.
1701 1013 abitants; 1773 921; 1802
862; 1850 1182; 1900 1173; 1950
1150; 1990 1087; 2000 1201. Divers
chats archeologics, fatgs tranter la fin dal
19avel tschientaner ed ils emprims de-
cennis dal 20avel tschientaner e durant
la construcziun da la A13, han purtà a la
glisch fastizs d’umans antics aTecNev ed
en ils conturns dal chastè: iseglias da crap
dal temp mesolitic (ca. 6000 a.C.), ina

fuaina dal temp neolitic (ca. 5000 a.C.)
e cheramica da la medema epoca. Abita-
dis pli duraivels dateschan dal temp da
bronz (avant il 1400–1200 a.C.) e dal
temp da fier preroman. Ina necropola
impurtanta dal temp da fier tempriv
(6avel–5avel tschientaner a.C.) è vegni-
da scuverta al lieu da la vischnanca odier-
na, entant ch’ins ha chattà fastizs d’in
abitadi roman sin la collina da Gorda;
qua han ins era scuvert fossas dal temp
medieval tempriv (6avel tschientaner).
Vesaivlas èn anc las ruinas dal chastè, in
dals pli extendids dal Chantun, antruras
sedia dals de Sax, ils signurs dal Mesauc
dal 12avel tschientaner fin il 1480, sil-
suenter dals Trivulzios fin il 1549. Al pe
dal chastè sa chatta la baselgia da S. Ma-
ria, menziunada gia il 1219, cun frescos
prezius da l’atelier dals Seregnesi (ca.
1450). Mesocco furmava antruras ina da
las quatter squadras da la dretgira auta
dalMesauc (Comun grande diMesolcina)
ed era dividida en quatter degagne (Cri-
meo, Cebbia, Andergia e Darba), admi-
nistradas mintgamai d’in consul. Il 1480
èMesocco entrà, ensemen cun Soazza, li-
bramain en la Lia Grischa. La baselgia
parochiala, deditgada als ss. Peder e Paul,
attestada il 1219, è vegnida renovada en
il 17avel tschientaner e restaurada il
1959. Dasperas datti la baselgia da S.
Roc, menziunada il 1538, cun in ospizi
annex, nua ch’èn activs muntgs chapu-
tschins dapi il 1668, e diversas chaplut-
tas, tranter las qualas quella da S. Gia-
chen, documentada il 1419, quella da S.
Giusep ad Andergia ch’ha servì da basel-
gia als refurmads durant il temp da la re-
furmaziun, e quella da S. Giovanni Ne-
pomuceno a Cebbia ch’è vegnida de-
struida da las auas grondas dal 1978 ed
alura reconstruida. Menziun speziala
meritan la chasa a Marca, construida il
1565 e pli tard amplifitgada, sco era nu-
merusas chasas patrizianas dal 19avel
tschientaner. Cun la construcziun dals
implants idroelectrics ad Isola e Spina, il
tunnel dal San Bernardin, inaugurà il
1967, las lavurs a la A13 e l’amplificaziun
dals implants turistics a San Bernardin
ha la vischnanca vivì in impurtant svilup
economic a partir dal 1960. L’agricultura
e l’allevament da muvel èn dentant re-
stads impurtants; diversas alps vegnan
anc chargiadas cun arments, chauras,
nursas e portgs. Fin il 1972 è Mesocco
stada la staziun finala da la viafier da
Blinzuna aMesocco, inaugurada il 1907.

Cesare Santi

Mesocco (chastè)
Il chastè da Mesocco è la fortezza la pli
impurtanta dal Grischun ed ina da las pli
impressiunantas da la Svizra. Situà sin in
sparun grippus a ca. 800 m, dominescha
el il fund da la val al sid dal vitg. Men-
ziunà il 1219, ha el existì gia en il temp

autmedieval; chats archeologics dattan
perditga d’abitadis dapi il temp neolitic.
La construcziun da la tur principala,
ch’ha modifitgà l’implant originar, è suc-
cedida tranter il 1150 ed il 1200. En il
13avel tschientaner ha il cumplex obteg-
nì in novmir da tschinta che circumdava
l’entir areal fortifitgà. Ulteriuras re-
structuraziuns èn suandadas en il 14avel
tschientaner ed a l’entschatta dal 15avel
tschientaner (amplificaziun e modifica-
ziun da la fortezza). Durant ca. quatter
tschientaners è il chastè stà la sedia dals
baruns de Sax, signurs dal Mesauc. Il
1480 ha il condottiere Gian Giacomo
Trivulzio acquistà dals de Sax la signuria
sur il Mesauc cun tut ils dretgs e possess,
inclus il chastè; el ha rinforzà il mir dal
chastè ch’el ha transfurmà en ina fortezza
cun in’artigliaria imposanta, considerada
sco «superabla mo per tradiment u fo-
maz». Il 1496 è Trivulzio entrà en la Lia
Grischa, s’obligond da furnir, en cas da
basegn, armas e proviant dal chastè, quai
ch’è daventà necessari en la Guerra sva-
baisa ed en la Guerra da Müsch. Il 1526
han las Trais Lias ordinà la destrucziun
dal chastè; el è vegnì consolidà il 1925–
26 e restaurà cumplettamain il 1996–
2010. Il chastè, che s’extenda sin tut la
surfatscha dal grip, ha la furma d’in po-
ligon irregular lunghent; ilmir da tschin-
ta vegn rinforzà da tschintg turs en fur-
mas diversas. A l’intern dal mir eran las
dimoras dals signurs, dals schuldads e da
la servitid, ils magasins per las armas ed
il proviant, la fundaria, la chascharia, il

furn, la cisterna ed in avieuler, a l’intern
dal chastè è sa mantegnida la baselgia da
S. Carpoforo ch’existiva gia en il
6avel/7avel tschientaner e ch’è vegnida
reconstruida en il 11avel tschientaner,
cun in campanil romanic. Al pe dal cha-
stè sa chatta la baselgia romanica da S.
Maria, attestada gia il 1219. Cesare Santi

Soazza
Vischnanca politica, circul Mesauc, di-
strictMoesa, situada sin la spunda dretga
da la Moesa. 1203 Soaza. 1650 427 abi-
tants; 1802 311; 1850 315; 1900 339;
1950 348; 2000 359. Il 1480 è la vi-
schnanca da Soazza s’unida spontana-
main, ensemen cun Mesocco, a la Lia
Grischa. Sin il plaun giudizial fascheva
ella part dal vicariat da Mesauc, sin il
plaun administrativ da la «squadra di
mezzo». La baselgia parochiala da S.
Martin, erigida sin in spelm, è menziu-
nada per l’emprima giada il 1219 (am-
plifitgada il 1626–39, restaurada il
1957); ella è cuntanschibla sur ina stga-
linada davent da la chaplutta da la Nos-
sadunna da las dolurs (1751). La baselgia
da S. Roc (en il vitg), menziunada il
1530, è vegnida reconstruida il 1633 e
renovada il 1937. Sur il vitg sa chatta
l’ospizi (emprima mesadad dal 16avel
tschientaner), sedia dals chaputschins
1636–1922 (frescos da Francesco Anto-
nio Giorgioli). La senda da sauma da la
Forcola, che collia Soazza cun Menarola
(Clavenna), è vegnida utilisada fin a
l’entschatta dal 19avel tschientaner dals
berniers per il transport da sal, saida e
stoffa. L’agricultura e l’allevament da
muvel, per tschientaners las funtaunas
d’entrada principalas, vegnan pratitgads
anc oz a Soazza. La stgarsezza da resursas
ha provocà en ils tschientaners passads
ina ferma emigraziun (spazzachamins,
vaidrers, picturs) ed il svilup d’activitads
accessoricas, oravant tut l’explotaziun ed
elavuraziun dal crap da lavetsch (scalegl).

Cesare Santi

Forcola
Pass a 2226m che collia Soazza en il Me-
sauc cun Menarola e Gordona sper Cla-
venna. La ruta sur il Forcola ed il SanBer-
nardin era in’alternativa al Spleia ed è ve-
gnida utilisada il 1564–65 en conse-
quenza da la pestilenza prorutta a Cla-
venna. Il passadi ha gì in grond svilup
suenter la destrucziun da Plür e la stagna-
ziun da sia industria da lavetsch (1618).
Soazza è daventà qua tras in center d’ela-
vuraziun ed export dal crap da lavetsch.
Il 1634 è vegnida meglierada la via dal
pass sin iniziativa da Soazza, alura ampli-
fitgada enturn il 1700 per facilitar il
transport da tailas e saida da la Flandra.
En il 18avel tschientaner è s’augmentà il
traffic sur il pass, effectuond ina cre-

schientscha considerabla da la popula-
ziun en la regiun da Menarola. A Mese
sper Clavenna, en il quartier da Carga-
sacchi, è vegnida erigida ina staziun da
duana. Sin las alps Buglio e Quarnei,
etappas dal traffic da transit, hai anc re-
stanzas da sustas e da stallas. Utilisada da
cuntrabandiers durant las duas guerras
mundialas, vegn la Forcola frequentada
oz mo pli darar da viandants.Martin Bundi

Cabbiolo
Fracziun da la vischnanca politica da Lo-
stallo, circul Mesauc, district Moesa, si-
tuada a la riva dretga da la Moesa en ina
zona planiva dal fund da la val. 1665 158
abitants; 1803 103. Cumbain part da la
vischnanca da Lostallo, ha Cabbiolo
(menziunà il 1295) possess in agen cu-
vitg fin il 1851. A Cabbiolo sa chattan la
chaplutta da S. Niclà (consecrada il
1611) sco era intginas chasas veglias da
famiglias patrizianas. Cesare Santi

Lostallo
Vischnanca politica, circul Mesauc, dis-
trict Moesa, situada sin la spunda dretga
da la Moesa, cun las fracziun da Cabbio-
lo al nord e da Sorte al sid. 1219 Lostallo.
1802 212 abitants; 1850 363; 1900 372;
1950 424; 2000 656. Lostallo fascheva
part da la squadra di mezzo entaifer la
dretgira auta dal Mesauc (Comun grande
di Mesolcina) e dal vicariat da Mesocco.
La Centena, assamblea publica da la
dretgira auta dal Mesauc convocada an-
truras a Lostallo ils 25 d’avrigl, è sa reu-
nida per la davosa giada il 2000. La ba-
selgia parochiala da S. Gieri è menziuna-
da dapi il 1219; transfurmada en il
17avel tschientaner, è ella vegnida re-
staurada il 1939–41. La chaplutta, dedi-
tgada a Carlo Borromeo, datescha dal
1633, quella da Sorte, consecrada a Nos-
sadunna d’avust, dal 1611. A Lostallo
pratitgesch’ins anc oz l’agricultura e l’al-
levament da muvel; dasperas existan in-
saquantas interpresas (oravant tut fat-
schentas da construcziun e scrinarias). In
implant idroelectric cun in pitschen lai
d’accumulaziun en la Val d’Arbola ex-
plotescha ils affluents a sanestra da la
Moesa. Las grottas da Lostallo èn enco-
nuschentas ed appreziadas. Cesare Santi

Sguard da Lostallo vers Cama.

Il chastè da Mesocco cun Soazza davosvart. (Maletg da ca. 1820).


